
Azərbaycan Respublikası Daxili İşlər Nazirliyinin Daxili Qoşunlarının HƏRBİ VƏTƏNPƏRVƏRLİK qəzeti

“Azərbaycan” qəzetinin müxbiri
Rəşad Cəfərlinin müəllifi olduğu “Regio-
nun qüdrətli hərbi gücü” başlıqlı məqa-
lənin ictimai aktuallığını nəzərə alaraq
oxucularımıza təqdim edirik.  

Ulu Öndər Heydər Əliyevin dövlət quru-
culuğunun ən şərəfli səhifələrindən biri or-
dumuzun yaradılmasıdır. Bünövrəsi düzgün
qoyulan bu ordu Prezident İlham Əliyev tə-
rəfindən daha da gücləndirildi, Silahlı Qüvvə-
lərin hər bir seqmentinin, bütün qoşun növlə-
rinin döyüş imkanları daha da artırıldı. Vətən
müharibəsində torpaqlarımızın işğaldan azad
edilməsi isə Azərbaycanda ordu quruculuğu-
nun peşəkar, müdrik və uzaqgörən yanaşma
əsasında həyata keçirilməsinin praktik şəkil-
də təsdiqi oldu. 

Tarixi sınaqdan qələbə ilə çıxan ordu

Təbii ki, Vətən müharibəsi Silahlı Qüvvə-
lərimiz üçün bir sınaq, imtahan oldu. Bu sınaq
qarşısında dayanan ordumuz tarixi missiya-
sını layiqincə yerinə yetirdi. Eyni zamanda
Vətən müharibəsi, hər bir əməliyyat ordumu-
zun döyüş qabiliyyətinin artırılması ilə bağlı
vəziyyəti yenidən nəzərdən keçirmək, pers-
pektivləri düzgün dəyərləndirmək imkanı ya-
ratdı. Bu baxımdan təbii ki, Vətən mühari-
bəsinin təhlili ordu quruculuğu istiqamətində
yeni çağırışları da meydana çıxardı. Və bu
gün Azərbaycanda ordumuzun döyüş im-
kanlarının artırılması istiqamətində bütün təd-
birlər qeyd olunan məsələlər nəzərə alınmaq-
la həyata keçirilir.

Müharibədən sonra imzalanmış yeni mü-
qavilələr əsasında Azərbaycana ən müasir
hərbi texnikalar, silahlar gətirilib. Komando
hərbi hissələrinin yaradılması isə göstərdi ki,
Vətən müharibəsindən sonra ordu quruculu-
ğu prosesi yeni çağırışlar əsasında sürətlə
davam edir. Yüksək döyüş hazırlığına malik
bu hərbi hissələrin şəxsi heyəti istənilən hərbi
vəzifəni icra etməyə qadirdir. Yeni komando
birliklərinin yaradılması ordumuzun gücünü
böyük dərəcədə artırdı. O cümlədən işğaldan
azad edilmiş ərazilərdə digər yeni hərbi his-
sələr yaradıldı.

Prezident İlham Əliyevin ötən il Zəfər Gü-

nü münasibətilə Şuşada təşkil olunan tədbir-

də qeyd etdiyi kimi, indiki Azərbaycan Ordusu

iki il əvvəlki Azərbaycan Ordusundan daha

güclüdür: “Son iki il ərzində Silahlı Qüvvələ-

rimiz daha da güclənib. Həm struktur islahat-

ları, həm yeni birləşmələrin yaradılması, eyni

zamanda mövcud olan birləşmələrin sayının

artırılması, silah-sursatla təchizat, yeni texni-

ka ilə təchizat ən yüksək səviyyədədir. İndiki

Azərbaycan Ordusu iki il bundan əvvəlki

Azərbaycan Ordusundan daha güclüdür və

bunu hər kəs bilməlidir, Ermənistan və hər

kəs!”

İlham ƏLİYEV: “Nə qədər lazımdırsa, 
o qədər də artıracağıq”

2022-ci ildə də ordunun döyüş imkanları-
nın artırılması istiqamətində islahatlar davam
etdirilib. Hərbi quruculuq, bütün qoşun növlə-
rinin texnika və silah-sursatla təchizatının
modernləşdirilməsi, xidmət şəraitinin yaxşı-
laşdırılması üçün hərbi sahəyə ayrılan xərclər
artırılıb. İki gün əvvəl Milli Məclisin İqtisadi
siyasət, sənaye və sahibkarlıq komitəsinin ic-
lasında 2022-ci ilin dövlət büdcəsinin icrası-
nın müzakirəsi zamanı bu məsələyə də to-
xunuldu. İclasda qeyd olunduğu kimi, ölkənin
müdafiə potensialının gücləndirilməsi və Si-

lahlı Qüvvələrin maddi-texniki təminatının da-
ha da yaxşılaşdırılması məqsədilə dövlət
büdcəsində nəzərdə tutulmuş dövlət əsaslı
vəsait qoyuluşu xərclərindən, ehtiyat fondla-
rından və digər ehtiyat vəsaitlərdən ayrılmış
726,2 milyon manat məbləğində vəsait də
nəzərə alınmaqla, 2022-ci ildə müdafiə və
milli təhlükəsizlik sahəsinə dövlət büdcəsi
xərclərinin 17,5 faizi həcmində və ya 5 mil-
yard 622,5 milyon manat məbləğində və-
sait yönəldilib. Bu, 2021-ci illə müqayisədə
15,1 faiz çoxdur.

Bu rəqəmlər göstərir ki, Azərbaycanda or-
du quruculuğu ilə bağlı nə qədər lazımdırsa,
o qədər də vəsait ayrılır. Onu da qeyd edək

ki, dövlət büdcəsinə edilmiş dəyişikliklərdən
sonra hərbi xərclər bir qədər də artırılmışdır.
Bu barədə ötən ilin altı ayının yekunlarına
həsr olunan müşavirədə Prezident İlham
Əliyev bildirmişdi ki, bu artım məhz yüksək
texnoloji imkanları olan silahların alınmasına
xərclənəcək. “Ən müasir hərbi texnika və si-
lahların alınması üçün bu il dürüstləşmə za-
manı hərbi xərclərimiz artıb. Nə qədər lazım-
dırsa, o qədər də artıracağıq. Çünki biz mü-
haribə nədir, işğal nədir, yaxşı bilirik və təh-
lükə nədir, onu da yaxşı bilirik. Hər an hazır
olmalıyıq ki, öz hüququmuzu istənilən yolla
təmin edək”, - deyə Müzəffər Ali Baş Koman-
dan bildirmişdi.

Kifayət qədər maliyyə imkanlarımız var

Azərbaycan Silahlı Qüvvələri öz döyüş
qabiliyyətinə görə regionda lider olan hərbi
gücdür. Qlobal səviyyədə də ordumuz öz gü-
cünə görə qabaqcıllar sırasındadır. Beynəl-
xalq reytinq təşkilatlarının hesabatları da gös-
tərir ki, Azərbaycan öz hərbi gücünə görə
dünyanın bir çox dövlətini qabaqlayır. Təbii ki,
bütün bunların səbəbi ordumuzun döyüş qa-
biliyyətinin artırılması üçün dövrün nəbzini
tutmaqla həyata keçirilən tədbirlərdir. Lakin
dünya inkişafdadır. Texnoloji inkişafa mütəna-
sib olaraq hərb sənayesi də sürətlə inkişaf
edir, müasir döyüşlərin aparılmasına təsir
edən yeni hərbi-texniki yeniliklər meydana çı-
xır. Təbii ki, bütün bunlar Azərbaycan rəhbər-
liyi tərəfindən diqqətlə izlənilir, ordumuzun dö-
yüş imkanlarının artırılması istiqamətində bü-
tün texnoloji vasitələr nəzərə alınır. Dövlət
büdcəsindən ayrılan xərclər isə göstərir ki,
Azərbaycan dövlətinin ordunun döyüş qüdrə-
tini ən müasir səviyyəyə uyğunlaşdırmaq
üçün kifayət qədər maliyyə imkanları var.

2023-cü ilin dövlət büdcəsində də res-
publikamızın müdafiə qabiliyyətinin daha da
gücləndirilməsi xüsusi diqqət mərkəzində
saxlanılıb. Rəqəmlər təsdiq edir ki, bu il ərzin-
də Silahlı Qüvvələrin döyüş hazırlığının və
peşəkarlığının yüksəldilməsi, ordunun mad-
di-texniki təchizatının müasirləşdirilməsi,
hərbçilərin sosial təminatının və xidmət şə-
raitinin yaxşılaşdırılması istiqamətində kom-
pleks tədbir və layihələrin icrası sürətlə da-
vam etdiriləcək.

REGİONUN QÜDRƏTLİ HƏRBİ GÜCÜ

Azərbaycan Respublikasının Da-
xili işlər naziri general-polkovnik
Vilayət Eyvazov mayın 17-18-də Sal-
yan Rayon Polis Şöbəsində növbəti
vətəndaş qəbulu keçirib.  

Nazir əvvəlcə Salyan şəhərindəki
Ümummilli Lider Heydər Əliyevin abi-
dəsini ziyarət edərək əziz xatirəsini
ehtiramla yad edib.

Sonra Rayon Polis Şöbəsinin in-
zibati binasında Hacıqabul, Kürdəmir,
Salyan, Şirvan şəhər və rayonların-
dan qəbula gələn 153 vətəndaşın mü-
raciətini dinləyən nazir onların prob-
lemlərinin həlli üçün nazirliyin aidiyyəti
baş idarə və idarə rəislərinə tap-
şırıqlar verib. Müraciətlərin əksəriyyəti
yerindəcə həllini  tapıb.

Səfər çərçivəsində general-pol-
kovnik V.Eyvazov bölgə üzrə polis or-
qanlarında sıravi və kiçik rəis heyətinə
xidmətə qəbulla bağlı sıra baxışı ke-
çirib. Sıra baxışında ətraf rayonlarda
yaşayan, polis orqanlarında xidmət
etmək arzusunda olan gənclər iştirak
ediblər. 19-u Vətən müharibəsi iştirak-
çısı olmaqla xidmətə qəbulun şərtlə-
rinə uyğun gələn 72 nəfər seçim tu-
runun növbəti mərhələsinə buraxılıb.

DİN-in Mətbuat xidməti

Nazir Vilayət Eyvazov Salyanda vətəndaş qəbulu və sıra baxışı keçirib

Azərbaycanın maliyyə imkanları ordumuzun döyüş qabiliyyətini ən müasir standartlara uyğunlaşdırmağa tam imkan verir

1_Layout 1  30.05.2023  9:31  Page 1



g

31 may 2023-úö il

Daxili Qoşunların komandan-
lığı və şəxsi heyəti tərəfindən şə-
hid olmuş hərbi qulluqçularımızın
əziz xatirəsinə daim xüsusi ehti-
ram göstərilir. Onların adlarını ya-
şatmaq, qəhrəmanlıq nümunələri-
ni təbliğ etmək, ailələrinə mənəvi
dəstək məqsədilə çoxşaxəli təd-
birlər həyata keçirilir.

17074 saylı hərbi hissədə şə-
hidlərin xatirəsinə abidə ucaldılıb.
Abidənin ümumi sahəsi 32 kvad-
ratmetrdir, inşası işlərinə bu sa-
hədə səriştəsi olan ustalar və xü-
susi təyinatlı dəstənin bacarıqlı
hərbi qulluqçuları cəlb olunublar.
Müxtəlif tikinti materiallarından is-
tifadə edilməklə milli memarlıq
elementləri, hərbi ehtiram ənənə-
ləri nəzərə alınıb. Üzərində Daxili
Qoşunların emblemi və “Şəhidlər
unudulmur” sözləri həkk edilən,
önündə əbədi məşəl alovlandırı-
lan abidədə 44 günlük Vətən mü-
haribəsində Daxili Qoşunların şə-
hid olmuş 66 nəfər şəxsi heyətinin
siyahısı, hərbi hissənin Birinci Qa-
rabağ müharibəsində şəhadətə
ucalmış hərbi qulluqçularının ad-
ları, eləcə də İkinci Qarabağ mü-
haribəsində əbədiyyətə qovuş-
muş xüsusi təyinatlılarının adları

və şəkilləri öz əksini tapıb. Bunun-
la yanaşı, abidənin ətrafında
abadlıq işləri görülüb, yaşıllıq zo-
lağı salınıb, işıqlandırma sistemi
quraşdırılıb. 

Mayın 5-də abidənin açılış
mərasimi keçirilib. Zaqatala Ra-
yon İcra Hakimiyyətinin başçısı
Mübariz Əhmədzadə, Zaqatala
Rayon Polis Şöbəsinin rəisi polis
polkovniki Vəfadar Orucov, Bala-
kən Rayon Polis Şöbəsinin rəisi
polis polkovniki Çingiz Aslanov,
Qax Rayon Polis Şöbəsinin rəisi
polis polkovniki Vidadi Qurbanov,
Zaqatala rayonunun hərbi proku-
roru ədliyyə polkovnik-leytenantı

Elşən Əli-Məmmədov, şəhid ailə-
lərinin üzvləri, qazilər və veteran-
lar, həmçinin digər qonaqlar mə-
rasimdə iştirak ediblər. İştirakçılar
tərəfindən Ulu Öndər Heydər
Əliyevin və şəhidlərimizin xatirəsi
bir dəqiqəlik sükutla anılıb. Dövlət
Himni oxunub.

Hərbi hissənin komandiri pol-
kovnik Azər Hüseynov mərasim-
də çıxış edib. O, öz çıxışında Da-
xili Qoşunların respublikamızın
suverenliyi və ərazi bütövlüyü uğ-
runda şərəfli döyüş yolu keçdiyini,
Ümummilli Liderimiz Heydər
Əliyevin, Azərbaycan Respublika-
sının Prezidenti, Müzəffər Ali Baş
Komandan cənab İlham Əliyevin
hərbi qulluqçularımızın Vətən qar-
şısında xidmətlərini yüksək qiy-
mətləndirdiklərini bildirib. Polkov-

nik A.Hüseynov Daxili işlər naziri
və Daxili Qoşunların komandanlı-
ğının rəhbərliyi altında qoşunlar-
da şəhidlərin xatirəsinin əbədiləş-
dirilməsi istiqamətində böyük işlər
görüldüyünü vurğulayıb. 

Şəhid atası Elxan Abdullayev
və qazi Məmməd Hacıyevə mə-
rasimdə söz verilib. Çıxış edənlər
şəhidlərin xatirəsinə göstərilən
ehtirama və ucaldılan abidəyə gö-
rə minnətdarlıqlarını bildiriblər.

Mərasimin sonunda abidə
önünə gül dəstələri qoyulub və
xatirə şəkli çəkdirilib. 

Yalçın Abbasov

HƏRBİ HİSSƏDƏ ŞƏHİDLƏRİN
XATİRƏSİNƏ ABİDƏ UCALDILIB

Mayın 9-dan 13-dək Müdafiə Na-
zirliyinin Goranboy rayonunda yerlə-
şən Təlim mərkəzində 16077, 16073
və 17074 saylı hərbi hissələrin mina-
atan batareyalarının şəxsi heyəti ilə
döyüş atışlı taktiki təlim keçirilib.
Müvafiq plana uyğun olaraq, mina-
atan batareyaların komandir heyəti-
nin atışların planlaşdırılması və ida-
rə edilməsi işinə hərbi hissələrin xü-
susi təyinatlı bölmələrindən zabitlər
cəlb edilib.

Təlimə cəlb olunan hərbi qulluq-
çularla Daxili işlər nazirinin müavi-
ni-daxili qoşunların komandanının
müvafiq əmri ilə təsdiq edilmiş “Artil-
leriya hazırlığı və atış kursu”nun tə-
ləblərinə uyğun olaraq, minaatan ba-
tareyaların minaatanlardan atəş tap-
şırıqları yerinə yetirilib.

Öncə hərbi qulluqçularla təhlükə-
sizlik qaydalarına riayət olunması
üzrə məşğələ təşkil edilib, şəxsi he-
yətin hazırlığına, silahlara, döyüş
sursatlarına, optik kəşfiyyat cihazla-
rına, GPS və rabitə vasitələrinə ba-
xış keçirilib. Daha sonra hərbi hissə-
lərin minaatan batareyalarının hərbi

qulluqçuları ilə xüsusi taktiki və ix-
tisas hazırlığı, həmçinin komandir
heyəti ilə ərazinin vizual kəşfi, qiy-
mətləndirilməsi, döyüş əmrinin ha-
zırlanması, ərazinin xəritəsindən is-
tifadə edərək hədəfləri müəyyən et-
məklə atışların keçirilməsi, artilleriya
atışı və atəşinin idarə olunması üzrə
məşğələlər təşkil olunub.

Sonda təlimin nəticələri ilə əla-
qədar aidiyyəti şəxslərlə yekun ke-
çirilib, aşkar olunmuş nöqsanlar üzrə

müvafiq tapşırıq və tövsiyələr verilib,
həmçinin yüksək nəticələr əldə edən
hərbi qulluqçular mükafatlandırılıblar.

Qeyd edək ki, təlimin gedişində
təşkilati məsələlərin həlli, şəxsi he-
yətin yerləşdirilməsi, qidalanması, tib-
bi təminatı, daxili xidmətin təşkili və
praktiki atışlar zamanı atəş sahəsi-
nin mühafizəsi də yüksək səviyyədə
həyata keçirilib. 

kapitan Nigar Ağayeva

DÖYÜŞ ATIŞLI TAKTİKİ TƏLİM KEÇİRİLİB

Mayın 13-də Daxili Qoşunların
Bakı şəhərində yerləşən “N” saylı
hərbi hissəsində xidmətə yeni qə-
bul edilmiş çağırışçıların hərbi
andiçmə mərasimi keçirilib.

Mərasimdə Daxili qoşunlar ko-
mandanının müavini-şəxsi heyət
üzrə idarənin rəisi general-mayor
İnqilab Muradov iştirak edib.

Tədbir Ümummilli Lider Heydər
Əliyevin və torpaqlarımızın azad-
lığı uğrunda canlarından keçmiş
şəhidlərimizin əziz xatirəsinin yad
edilməsi ilə başlayıb. Nümunəvi
göstərici hərbi orkestrin müşayiəti
ilə Dövlət Himni ifa edilib.

Əsgərlər hərbi and içərək,
Azərbaycan Respublikasının mə-
nafeyini, onun suverenliyini, ərazi
bütövlüyünü və müstəqilliyini şə-
rəflə qoruyacaqlarına, bundan öt-
rü canlarını belə əsirgəməyəcək-
lərinə söz veriblər.

Tədbirdə çıxış edən hərbi his-
sə komandiri polkovnik Telman
Həsənov əsgərlərə hərbi andın
mənasını, öz xalqına, Azərbaycan
Respublikasına və Azərbaycan
hökumətinə sədaqətlə and içən
hərbi qulluqçuların üzərinə düşən
şərəfli və məsul vəzifələri, eləcə
də Konstitusiyamızın müvafiq
maddələrinin tələblərini xatırladıb.

Sonra Daxili işlər nazirinin
müavini-daxili qoşunların koman-
danının hərbi andiçmə münasi-
bətilə əsgərlərə ünvanladığı təbri-

ki çatdırılıb. Təbrikdə hərbi andı
qəbul edən hərbi qulluqçuların

qoşunların bütün şəxsi heyəti ki-
mi, Azərbaycan Respublikasının
Prezidenti, Silahlı Qüvvələrin Mü-
zəffər Ali Baş Komandanı cənab
İlham Əliyev tərəfindən qarşıya
qoyulan hər bir tapşırıq üçün şəx-
si məsuliyyət daşıdıqları, bundan
əlavə, Daxili Qoşunların möhkəm-
lənməsi və qüdrətlənməsi üçün
göstərilən diqqət və qayğının sı-
ralarımızda xidmət edən hər bir
gənci öz vəzifələrini mətinliklə ye-
rinə yetirməyə ruhlandırdığı da
vurğulanıb. Qeyd olunub ki, hərbi
and içərək respublikamızın müs-
təqilliyini, suverenliyini və ərazi
bütövlüyünü göz bəbəyi kimi qo-
rumağa söz verməklə, hər bir
hərbi qulluqçu bu müqəddəs an-
dın mənasını tam olaraq dərk
etməlidir.

Təbrikdə, həmçinin xalqımı-
zın şanlı qələbəsi ilə başa çatan

44 günlük Vətən müharibəsində
Daxili Qoşunların şəxsi heyətinin
fədakarlıq göstərərək, şərəfli dö-
yüş yolu keçdiyi bildirilib. Sıraları-
mıza daxil olan hər bir hərbi qul-
luqçunun Azərbaycan Respubli-
kasının Konstitusiyasına, hərbi
anda və nizamnamələrə sadiq qa-
lacağına, dövlətçiliyimizin qorun-
ması və qüdrətlənməsi naminə
uğurlar qazanacağına əminlik ifa-
də olunub.

Təntənəli gün münasibətilə çı-
xış edənlər əsgərləri səmimi qəlb-
dən təbrik edərək, onları cəsur və
intizamlı olmaqla, hərbi bilikləri
öyrənməyə, daim Vətənin müda-
fiəsinə hazır olmağa səsləyiblər.
Mərasim şəxsi heyətin təntənəli
keçidi ilə başa çatıb.

Mətbuat xidməti

Daxili Qoşunlarda xidmətə yeni qəbul
edilmiş çağırışçılar hərbi andı qəbul ediblər

Hərbi hissələrimizdə fəaliyyət
göstərən xüsusi təyinatlı dəstələrin
silahlı cinayətkarların axtarılması,
tutulması, zərərsizləşdirilməsi istiqa-
mətində həyata keçirdikləri xidməti-
döyüş fəaliyyəti təqdirəlayiqdir. Bu
baxımdan 16077 saylı hərbi hissənin
ayrı yerləşən xüsusi təyinatlı dəstəsi
də qarşıya qoyulan vəzifələri layiqin-
cə icra edir. 

Qeyd edək ki, 2022-ci ilin fevral
ayının 13-də Azərbaycan Respubli-
kasının Prezidenti, Silahlı Qüvvələ-
rin Müzəffər Ali Baş Komandanı
İlham Əliyev və birinci xanım
Mehriban Əliyeva hərbi şəhərciyin
açılışında iştirak ediblər. 

Dəstənin komandiri mayor Nurlan
Məmmədov şəxsi heyətin xidməti-
döyüş fəaliyyəti barədə danışarkən
bildirdi ki, dəstə hər an qarşıya qo-
yulan tapşırıqları uğurla yerinə yetir-
məyə hazırdır. Hərbi qulluqçulardan
kifayət qədər fiziki güc və möhkəm
iradə tələb edən təlimlərdə iştirak
edən xüsusi təyinatlılar yüksək pe-
şəkarlıq nümayiş etdirirlər. Mayor
N.Məmmədov vurğuladı ki, xüsusi
təyinatlı dəstənin fəaliyyəti digər
bölmələrdən spesifikliyi ilə fərqlənir.
Belə ki, təlimlər əsasən çətin relyefə
malik ərazilərdə və müxtəlif hava
şəraitlərində təşkil olunub keçirilir.
Ekstremal vəziyyətlərdə dayanıqlı-
ğın, mərdliyin və şücaətin nümayiş
etdirilməsi, vaxtında və düzgün qə-
rarların verilməsi xüsusilə diqqətdə
saxlanılır.

Qeyd edim ki, dəstənin şəxsi
heyəti 2020-ci il sentyabrın 27-dən
başlayaraq torpaqlarımızın düşmən
tapdağından azad edilməsi uğrunda
gedən 44 günlük Vətən müharibə-
sində böyük cəsarət və qəhrəmanlıq
nümayiş etdirib. Hazırda onlar po-
lis orqanları ilə birlikdə Füzuli rayo-
nunda xidmətin aparılmasına cəlb
edilirlər. 

Mayor N.Məmmədov diqqətə
çatdırdı ki, keçirilən praktiki məşğə-

lələr şəxsi heyətin peşə vərdişlərinin
təkmilləşdirilməsində çox əhəmiy-
yətli rol oynayır. O, təlimlər zamanı
şəxsi heyət tərəfindən təhlükəsizlik
qaydalarına ciddi riayət olunduğunu
bildirdi. Həmçinin qəflətən qarşıya
çıxan xidməti-döyüş tapşırıqlarının
peşəkarcasına və müvəffəqiyyətlə
yerinə yetirilməsində bundan sonra
da yorulmadan hazırlıqların davam
etdiriləcəyini vurğuladı. 

kapitan Xədicə Hacızadə

ŞƏXSİ HEYƏT QARŞIYA QOYULAN TAPŞIRIQLARI
YERİNƏ YETİRMƏYƏ HƏR ZAMAN HAZIRDIR

Azərbaycan Respublikasının Daxili
işlər naziri general-polkovnik Vilayət
Eyvazov mayın 24-də BMT-nin Narko-
tiklər və Cinayətkarlıq İdarəsinin Mər-
kəzi Asiya üzrə nümayəndəsi xanım
Aşita Mittalın rəhbərlik etdiyi nümayən-
də heyətini qəbul edib.  

Qonağı salamlayan nazir BMT-nin
bir çox təsisatı ilə Daxili İşlər Nazirliyi
arasındakı sıx əməkdaşlıq əlaqələrinin
mövcudluğunu, ölkəmizin BMT-nin ter-
rorçuluğa, transmilli mütəşəkkil cina-

yətkarlığa, narkotiklərin dövriyyəsinə,
qanunsuz miqrasiyaya və insan alve-
rinə qarşı mübarizə üzrə müvafiq Kon-
vensiya və Protokolların iştirakçısı ola-
raq, təşkilatın bir çox xüsusi qurum və
orqanı ilə faydalı əməkdaşlıq münasi-
bətlərini davam etdirdiyini vurğulayıb. 

Səmimi qəbula görə minnətdarlı-
ğını bildirən xanım Aşita Mittal Azər-
baycanda təhlükəsizlik məsələlərinin
uğurla həyata keçirildiyini, hüquq-mü-
hafizə, o cümlədən polis orqanlarının

bu istiqamətdə üzərlərinə düşən vəzi-
fələrin öhdəsindən layiqincə gəldiklə-
rini xatırladıb, BMT-nin Azərbaycanda-
kı strukturları ilə Daxili İşlər Nazirliyi
arasındakı əməkdaşlığın bundan son-
ra daha da genişlənəcəyinə əminliyini
ifadə edib. 

Görüşdə qarşılıqlı maraq doğuran
digər məsələlər ətrafında geniş fikir
mübadiləsi aparılıb.

DİN-in Mətbuat xidməti

Nazir Vilayət Eyvazov: “BMT ilə
faydalı əməkdaşlıq davam etdirilir”

Həyatda insan qəlbinin hiss və duyğu-
ları arasında Vətən sevgisi əvəzsiz yer tu-
tur, onun mənəvi dayağına və ruh yüksək-
liyi mənbəyinə çevrilir. Bu sevgi olmadan
vətənpərvərlik əqidəsini təsəvvür etmək
mümkün deyil. 

Ön cəbhədə düşmənin üzərinə mətin-
liklə atılmış, odlu səngərlərdə güllə və mər-
mi atəşinə sinə gərmiş, doğma torpağımızı
yağı tapdağından qarış-qarış azad etmiş
şəhidlərimizin Vətənə məhəbbəti unudul-
maz bir örnəkdir. 

Canını Vətənə fəda etmiş belə oğullar-
dan biri çavuş Ağayev Ramiz İmamverdi
oğludur. Şəhid hərbi qulluqçumuzun mənalı
ömür yolu haqqında məlumat toplamaq,
doğmalarının xatirələrini dinləmək üçün
Bakının Biləcəri qəsəbəsində yaşayan
Ağayevlər ailəsinə baş çəkdim. Bununla
yanaşı, Ramizin döyüşçü yoldaşları ilə əla-
qə saxladım, onların fikirlərini, danışdıqları
hərbi xidmət və müharibə epizodlarını qey-
də aldım.

Ağayevlər ailəsinin yaşadığı evin qapı-
sının sol və sağ tərəfindəki divarlara şəhid
xüsusi təyinatlının irihəcmli portretləri vuru-
lub. Portretlərin üzərində Azərbaycanın və
qardaş Türkiyənin dövlət bayraqları dalğa-
lanır. Evdə şəhidin xatirə guşəsi düzəldilib,
onun medalları, digər mükafatları, şəkilləri,
sənədləri, şəxsi əşyaları, hərbi geyimləri,
barəsində məlumatlar əks olunan kitablar
səliqəli şəkildə qorunub saxlanılır. Boya-
başa çatdığı, həyatının ən xoşbəxt günlə-
rini yaşadığı ata ocağında valideynləri
İmamverdi Ağayev və Məlahət Ağayeva,
həmçinin qardaşı Ramillə Ramiz haqqında
ətraflı söhbət etdik. Ailənin sonbeşiyi olan
Ramiz 1993-cü il iyulun 25-də Bakı şəhə-
rində doğulub. Valideynlərinin sözlərinə gö-
rə, ləyaqətli və vətənpərvər iki oğul övladı
yetişdiriblər. Ramiz xaraktercə həyatsevər,
mehriban, qayğıkeş, ailəcanlı olub, yaradı-
cı istedadı ilə seçilib. Ailədə həmişə xoş ov-
qat yaradıb, doğmaları, dostları hər hansı
bir çətinliklə üzləşdikdə köməyini əsirgəmə-
yib. Ramil söylədi ki, qardaşı ata-anasının
öyüd-nəsihətlərinə, onun məsləhətlərinə
həmişə həssas yanaşıb. 

Ramiz şəhid Seymur Məmmədov adına
301 saylı tam orta məktəbdə 11 il təhsil
alıb. O, fəal şagird olub, bəzi müsabiqələr-
də iştirak edib. Bakı Şəhəri üzrə Təhsil İda-
rəsinin diplomuna və Binəqədi Rayon
Gənclər və İdman İdarəsinin fəxri fərma-
nına layiq görülüb. Orta məktəbdə oxuyar-
kən hüquqşünas peşəsinə maraq göstərib,
hərbi xidmət mövzusunda məqamlar da
onun diqqətini çəkib. Məzun olduqdan
sonra ali məktəbə qəbul imtahanında
lazımi qədər bal toplamayıb. Ancaq bundan
çox da məyus olmayıb, gələcəyə nikbin
baxıb.

2011-ci ilin iyul ayında Ramiz Daxili İş-
lər Nazirliyinin Daxili Qoşunlarının sıraları-
na müddətli həqiqi hərbi xidmətə çağırılıb.
Hərbi xidmətə həvəslə yollanıb. 25032 say-
lı hərbi hissədə hərbi and içib. Valideynləri
andiçmə mərasimində iştirak edərək onun
hərbi xidmətdə olması ilə qürur duyublar.
Sonra 25033 saylı hərbi hissəyə göndəri-
lərək avtomobil və təminat bölüklərində xid-
mət keçib. Hərbi xidmət borcunu vicdanla
yerinə yetirib. Əsgər olarkən ata-anasına
və qardaşına həsr olunan duyğusal şeir
yazıb. 

2013-cü ilin yanvar ayında Ramiz öz ar-
zusu ilə Daxili Qoşunların tərkibində müd-
dətdən artıq həqiqi hərbi xidmətə keçirilib,
həyatını hərbçi peşəsinə bağlamağı qərar
verib. Bu addımı atarkən valideynlərinin xe-
yir-duasını alıb. Müddətdən artıq həqiqi
hərbi xidməti 99713 və 16073 saylı hərbi
hissələrdə keçib. 99713 saylı hərbi hissə-
nin xüsusi vasitələrin tətbiqi dəstəsinin gö-
türmə qrupunun sürücü-atıcısı, müvafiq kurs
keçdikdən sonra isə xüsusi təyinatlı dəs-
tənin xüsusi həmlə qrupunun snayperi, atı-
cı-sanitarı, heyət nəfəri, atıcı-istehkamçısı
və atıcısı, 2019-cu ilin avqust ayında 16073
saylı hərbi hissəyə göndərilərək xüsusi va-
sitələrin tətbiqi dəstəsinin götürmə qrupu-
nun, eləcə də xüsusi təyinatlı dəstənin xü-
susi həmlə qrupunun atıcısı vəzifələrinə tə-
yin edilib. Təyin edildiyi vəzifələrdə müsbət
xarakterizə olunub, komandanlığın etima-

dını doğruldub. Komandirlərin və hərbçi
yoldaşlarının hörmətini qazanıb. Nümunəvi
xidməti nəzərə alınaraq dəfələrlə mükafat-
landırılıb. Döyüş təlimində çalışqanlığı ilə
fərqlənib, təhkim olunan silahların taktiki-
texniki xüsusiyyətlərini mükəmməl dərəcə-
də mənimsəyib. Xidmət etdiyi bölmələrin
təyinatına uyğun tapşırıqların yerinə yetiril-
məsinə məsuliyyətlə yanaşıb. Vətən müha-
ribəsi başlayanadək artıq təcrübəli və pe-
şəkar hərbi qulluqçu kimi formalaşıb. 

2020-ci ilin sentyabr ayının 27-də er-
məni işğalçılarına qarşı başlayan Vətən
müharibəsi zamanı ön cəbhəyə ilk göndəri-
lən hərbi qulluqçularımızın arasında Ramiz
də vardı. Döyüşlərə o vaxt 16073 saylı hər-
bi hissənin xüsusi təyinatlı dəstəsinin  ko-
mandiri olmuş, ölümündən sonra “Vətən
Müharibəsi Qəhrəmanı” adına layiq görül-
müş şəhid zabit mayor Şixamir Qaflanovun
rəhbərliyi altında qatılıb. Xüsusi təyinatlı
olaraq cəsurcasına vuruşub. O və silah-
daşları Müdafiə Nazirliyinin xüsusi təyinatlı
bölmələrinin şəxsi heyəti ilə birlikdə ön cəb-
hədə ağır sınaqlardan keçiblər. Mürəkkəb
döyüş tapşırıqlarının icrası təmin olunub. 

Vətən müharibəsi iştirakçısı, 16073 saylı
hərbi hissənin xüsusi təyinatlı dəstəsi  ko-
mandirinin tərbiyə işləri üzrə müavini ka-
pitan Əhməd İsmayılov bildirdi ki, Ramizi
2020-ci ilin fevral ayından tanıyıb. Dəstədə
intizamlı, bacarıqlı, təmkinli, hərbi formanın
nüfuzunu qoruyan, əqidəsinə sadiq, yoldaş-
lıqda etibarlı hərbi qulluqçu olub. Müharibə-
dən əvvəl xüsusi təyinatlıların taktiki təlim-
lərində iştirak edərək öz peşə məharətini
təkmilləşdirib. 

Zabitin dediyinə görə, 2020-ci ilin sen-
tyabr ayının 27-də Füzuli rayonunun ərazi-
sində döyüşlərə cəlb olunublar. Düşmənin
müdafiə xətti yarılıb, əlverişli mövqelər ələ
keçirilib. İşğalçılar döyüşçülərimizin həmlə-
lərinə davam gətirə bilməyiblər. Döyüş
meydanında ermənilərə məxsus silah-sur-
sat qənimət götürülüb. Bu döyüşlərdə Ra-
miz qətiyyət göstərib, avtomat silahı ilə iş-
ğalçıların atəş nöqtələrini susdurmağa can
atıb. Sentyabrın 29-da Füzuli rayonunun
Qaraxanbəyli kəndində döyüş zamanı o,
sol çiyin və boğaz nahiyələrindən yarala-
nıb. Dəlib-keçən güllə yaraları səbəbindən
ön cəbhədən təxliyyə edilib. 

Qeyd edim ki, döyüşçü yaralanması ilə
əlaqədar Şirvan Şəhər Mərkəzi Xəstəxana-
sına yerləşdirilib. Burada onun üzərində

cərrahiyyə əməliyyatı aparılıb. Xəstəxana-
dan evə zəng edərək ailəsinə xəbər verib.
Ailə üzvləri xəstəxanada ona bir neçə dəfə
baş çəkiblər. Doğmaları üçün bu həyəcanlı
səfərlər Ramizlə son görüşləri idi. Həmin
məqamda təhlükənin sovuşduğuna, Rami-
zin müalicəsini bitirərək sağ-salamat qayı-
dacağına ümid bəsləyiblər. Ancaq o, tam
sağalmasını gözləmədən xəstəxananı tərk
edərək, oktyabrın 27-də silahdaşlarının ya-
nına qayıdıb.

Vətən müharibəsi iştirakçısı, 16073 saylı
hərbi hissənin xüsusi təyinatlı dəstəsinin xü-
susi həmlə qrupunun yarımqrup komandiri

baş çavuş Elçin Mecidov məlumat verdi ki,
Ramiz onun tabeliyində xidmət edib, yük-
sək döyüş hazırlığına malik olub, hərbçi şə-
rəfini uca tutub, verilən tapşırıqların icrasın-
da çeviklik göstərib, silahdaşları ilə asanlıq-
la ünsiyyət qura bilib. Zoğalı beret daşıma-
ğı arzulayıb, bunun üçün imtahanda iştirak
etməyə hazırlaşıb.

Elçin dedi ki, müharibə dövründə də
Ramizin xüsusi təyinatlı kimi müsbət keyfiy-
yətləri özünü büruzə verib. Torpaqlarımızın
işğalına son qoymaq üçün ləyaqətlə döyü-
şüb. İlk döyüşlərdən birində yaralanması
onu qorxutmayıb. Tam sağalmadan döyüş-
lərə qatılması bunun təsdiqidir. Yarımqrup
komandiri söylədi ki, Ramizin döyüş yoluna
yaxından bələd olan hərbi qulluqçulardan
biri baş çavuş Şəhriyar Abdullayevdir. 

Şəhriyar 16073 saylı hərbi hissənin xü-
susi təyinatlı dəstəsinin xüsusi həmlə qru-
punun  yarımqrup komandiridir. Vətən mü-
haribəsində ilk gündən qələbəmizədək iş-
tirak edib. Bildirdi ki, dəstə komandiri olmuş
mayor Şixamir Qaflanov öz qəhrəmanlığı
ilə son nəfəsinədək xüsusi təyinatlıları qə-
ləbəyə ruhlandırıb. Ramizlə eyni dəstədə
xidmət etdiklərini və müharibədə birgə vu-
ruşduqlarını dedi. Silahdaşının döyüşkən,
iradəli və hərbi anda sadiq olduğunu vur-
ğuladı. Şəhriyarın sözlərinə görə, Ramiz

yaralandıqdan sonra oktyabrın 27-dək xəs-
təxanada olub. Həmin tarixdə isə Xoca-
vənd rayonunun Ağbulaq kəndində döyüş
yolunu davam etdirib. Noyabrın 5-dən Şuşa
ətrafında döyüşlərə qatılıb. Noyabrın 8-də
şəhərin işğaldan azad edilməsi hər bir dö-
yüşçüdə zəfər coşqusu yaradıb. Noyabrın
9-da Şuşa qalası yaxınlığındakı mövqedə
yerləşən Ramiz düşmən minaatanından
atılan mərminin partlaması nəticəsində ağır
yaralanaraq şəhadətə ucalıb.

Füzuli Rayon Qeydiyyat Şöbəsi tərəfin-
dən verilən 17 noyabr 2020-ci il tarixli ölüm
haqqında şəhadətnamədə çavuş R.Ağaye-
vin 9 noyabr 2020-ci ildə Şuşada hərbi
əməliyyat nəticəsində qəlpələrlə zədələn-
mələr və yuxu arteriyasının travması sə-
bəbindən şəhid olduğu barədə qeydlər öz
əksini tapıb.

Şəhidin cənazəsi noyabrın 13-də ailə-
sinin yaşadığı evə gətirilib, noyabrın 14-də
paytaxtımızdakı İkinci Fəxri xiyabanda dəfn
olunub.

Azərbaycan Respublikası Prezidentinin
15, 24, 29 dekabr 2020-ci il tarixli müvafiq
sərəncamları ilə çavuş  R.Ağayev ölümün-
dən sonra “Vətən uğrunda”, “Cəbrayılın
azad olunmasına görə”, “Şuşanın azad
olunmasına görə”, həmçinin Azərbaycan
Respublikası Müdafiə nazirinin 3 noyabr
2020-ci il tarixli  müvafiq əmrinə əsasən,
“Şücaətə görə” medalları ilə təltif edilib.

İgid xüsusi təyinatlının babası İmaməd-
din Ağayev II Dünya müharibəsində iştirak
edib, 2004-cü ildə dünyasını dəyişib. Da-
yısı Vaqif Behbudov hər iki Qarabağ mü-
haribəsi, digər dayısı  Rüstəm Behbudov
isə Birinci Qarabağ müharibəsinin iştirakçı-
larıdır. Dayısı oğlu İbrahim Behbudov İkinci
Qarabağ müharibəsində yaralanıb, daha
bir dayısı oğlu Rəşid Behbudov da həmin
müharibənin iştirakçısıdır. Qohumu Elvin
Mustafayev sonuncu müharibədə şəhidlik
zirvəsinə ucalıb. 

Şəhid Seymur Məmmədov adına 301 say-
lı tam orta məktəbin 6 ç sinfinə, şəhid Riz-
van Pirnəzərov adına 299 saylı məktəb-
liseyin 5 b və 2 ç siniflərinə Ramizin adı
verilib. Qardaşı Ramilin oğlu Ramizin adını
daşıyır. 

“Memorial. Vətən müharibəsi şəhidləri”
I cild və “Əbədiyyətə qovuşanlar. Binəqədi
şəhidləri” kitablarında şəhid haqqında mə-
qalələr dərc edilib, “Şəhid Ramiz Ağayev.
Ürəklərin fatehi” broşuru isə bütövlükdə
ona həsr olunub. 

Vətən torpağına ürəkdən bağlanan,
onun əzəmətini dərk edən, uğrunda qan tö-
kən və  bayraq ucaldan övladlar yetişdirmiş
xalq qalibiyyətə və ehtirama layiqdir.

Allah şəhidlərimizə rəhmət eləsin!

Yalçın Abbasov

MÜHARİBƏNİN SONUNCU GÜNÜ
ŞUŞADA ŞƏHADƏTƏ UCALDI...

Şəhidlərimiz

DAXİLİ QOŞUNLARDA “HEYDƏR ƏLİYEV İLİ” TƏDBİRLƏRİ DAVAM EDİR
Ulu Öndər Heydər Əliyevin 100 il-

lik yubileyi münasibətilə may ayının
5-də 16073 saylı hərbi hissədə təntə-
nəli mərasim keçirilib. Mərasimdə
Azərbaycan xalqının Ümummilli Lideri
Heydər Əliyevin və Azərbaycan Res-
publikasının suverenliyi və ərazi bü-
tövlüyü uğrunda şəhid olmuş, xidməti-
vəzifə borclarının icrası zamanı həlak
olmuş hərbi qulluqçularımızın xatirəsi
bir dəqiqəlik sükutla yad olunub, Döv-
lət Himni səsləndirilib.

Tədbirdə Quba Rayon İcra Haki-
miyyəti başçısının müavini Tariyel İb-
rahimov, Yeni Azərbaycan Partiyası-
nın Quba rayon təşkilatı sədrinin
müavini Elxan Məhərrəmov, Quba

Rayon Polis Şöbəsinin rəis müavini
polis polkovniki Bəhruz Bədəlov, Sə-
fərbərlik və Hərbi Xidmətə Çağırış üz-
rə Dövlət Xidmətinin Quba Rayon Şö-
bəsinin rəisi mayor Sadiq Əliyev, Föv-
qəladə Hallar Nazirliyinin “N” saylı hər-
bi hissəsinin komandiri polkovnik
Əbülfəz Süleymanov, Quba rayon

prokuroru Namiq Muradov, Quba Ra-
yon Məhkəməsinin sədri Samir Məm-
mədov, Dövlət Təhlükəsizliyi Xidməti-
nin Quba Rayon Şöbəsinin rəisi Elcan
Süleymanov, Quba Rayon Ağsaqqal-
lar şurasının sədri İldırım Məmmədov,
Azərbaycan Respublikası Pedaqoji
Universitetinin Quba filialının direktoru

Yusif Alıyev, Azərbaycan Respublikası
Pedaqoji Universitetinin Quba filialının
tarix müəllimliyi fakültəsinin tələbəsi
Namik Qarayev, Azərbaycan Rəs-
samlar İttifaqının üzvü rəssam Əli
Şəmsi və Ümummilli Liderin şəxsi fo-
toqrafı Rafiq Bağırov iştirak ediblər.
Hərbi hissənin şəxsi heyəti qarşısında
çıxış edən qonaqlar Ulu Öndər
Heydər Əliyevin həyat və fəaliyyəti,
xalqımıza, dövlətimizə verdiyi dəyərli
töhfələr, eləcə də dahi liderin rəhbərliyi
altında ordu quruculuğu sahəsində
görülən genişmiqyaslı işlər barədə

ətraflı məlumat veriblər.    
Daha sonra “Heydər Əliyev və 44

günlük Zəfər yolu” sənədli filmi nüma-
yiş etdirilib. Sonda hərbi hissənin “Dö-
yüşçü” özfəaliyyət kollektivi konsert
proqramı ilə çıxış edib.

*****
Ulu Öndər Heydər Əliyevin 100 il-

lik yubileyi münasibətilə növbəti tədbir
17072 saylı hərbi hissədə keçirilib.
Müasir Azərbaycan dövlətinin memarı
və qurucusu, xalqımızın Ümummilli
Liderinin 100 illik yubileyi ilə bağlı hərbi
hissənin şəxsi heyəti Heydər Əliyev
Muzeyini ziyarət edib.

Eksponatlarla tanış olan hərbi qul-
luqçulara dahi rəhbərin həyat və

fəaliyyəti barədə məlumat verilib.
Qeyd olunub ki, Heydər Əliyev öz
xalqını zamanın mürəkkəb tarixi-siyasi
sınaqlarından uğurla çıxarmış və ar-
dıcıl mübarizə apararaq onu müstə-
qilliyə qovuşdurmuş qüdrətli şəxsiy-
yət, dahi sərkərdədir. 

Şəxsi heyət muzeydən zəngin
təəssüratla ayrılıb. 

Bundan əlavə, hərbi hissənin hə-
yətində ağacəkmə aksiyası və şəxsi

heyət arasında idmanın müxtəlif növ-
ləri üzrə  yarışlar keçirilib. 

*****
Müstəqil Azərbaycan dövlətinin

qurucusu, dahi siyasətçi və qüdrətli
dövlət xadimi Heydər Əliyevin 100 illik
yubileyi münasibətilə may ayının 4-də
Ali Hərbi Məktəbin tərbiyə işləri üzrə
bölməsinin rəisi-baş təlimatçı kapitan
Elşən İbadovun rəhbərliyi ilə 30 nəfər-
dən ibarət şəxsi heyət Heydər Əliyev
Mərkəzini ziyarət edib. 

Şəxsi heyətə mərkəz barədə
ətraflı məlumat verilib. Bildirilib ki,
Heydər Əliyevin adını daşıyan mərkəz
həm müasir Azərbaycanın, həm də
yeniləşən Bakının rəmzinə çevrilib.
Əlavə edilib ki, Heydər Əliyev Mər-
kəzinin binası bugünkü Azərbaycanın
dinamik inkişafını, keçmişdən gələcə-
yə bağlılığını təcəssüm etdirir.

Qeyd edək ki, Ulu Öndərin ana-
dan olmasının 100-cü ildönümü ilə
əlaqədar Daxili Qoşunların 16075
saylı hərbi hissəsinin hərbi qulluq-
çuları da Heydər Əliyev Mərkəzini zi-
yarət ediblər, hərbi hissənin həyətində
ağacəkmə aksiyası keçirilib.  

kapitan Xədicə Hacızadə

Hərbi musiqi və mahnılar şəxsi he-
yətin mənəvi-psixoloji hazırlığında vacib
rol oynayır. Həmin musiqi və mahnıların
ifasını isə hərbi orkestrlər olmadan təsəv-
vür etmək çətindir. Hər bir hərbi orkestrin
özünəməxsus ənənələri və yaradıcı dəst-
xətti var. Bu baxımdan Daxili Qoşunların
Nümunəvi göstərici hərbi orkestri də is-
tisna deyil. 

Nümunəvi göstərici hərbi orkestrdə
konsertmeyster gizir Tərlan İmanov iste-
dadlı musiqiçilərdən biridir. O, 1986-cı ilin
may ayının 8-də Sumqayıt şəhərində
anadan olub. 1994-cü ildən 2003-cü ilə-
dək Mikayıl Müşfiq adına 34 nömrəli orta
məktəbdə təhsil alıb. Musiqiyə marağı
olan Tərlan musiqiçi kimi yetişmək arzu-
sunu reallaşdırmaq üçün 2003-cü ildə
Soltan Hacıbəyov adına Musiqi Texniku-
muna qəbul olunub. 2007-ci ildə texniku-
mu nəfəsli alətlər-truba ixtisası üzrə bi-
tirib. 2007-ci ilin aprel ayından 2008-ci ilin
oktyabr ayınadək Fövqəladə Hallar Nazir-
liyinin Şəki şəhərində yerləşən “N” saylı
hərbi hissəsində müddətli həqiqi hərbi
xidmət keçib. 2013-cü ilin yanvar ayında
“kiçik çavuş” hərbi rütbəsi verilməklə or-
kestrdə müddətdən artıq həqiqi hərbi xid-
mətə başlayıb. 2016-cı ildən “kiçik gizir”
hərbi rütbəsi verilməklə hazırkı vəzifəyə
təyin olunub.  2018-ci ildə isə “gizir” hərbi
rütbəsi verilib.

Hərbi musiqiçi kimi ixtisası üzrə öz
bacarığını təkmilləşdirməyə çalışan gizir
T.İmanov bu gün orkestrdə xidmətdə ol-
duğu üçün fəxr etdiyini bildirir. O, orkes-

trin repertuarındakı musiqi əsərlərini hə-
vəslə ifa edir, öz musiqi alətinin və cavab-
deh olduğu əmlakların istismara yararlı-
ğını qoruyub saxlamağı bacarır. 

Peşəsinin bilicisi olmaqdan əlavə,
o həm də intizamlı, xidmətə vicdanlı mü-
nasibətilə fərqlənən hərbi qulluqçu kimi
xarakterizə olunur. Kollektivdə özünə hör-
mət qazanmağı bacarıb. Daim öz üzərin-
də çalışır, peşəkarlıq vərdişlərini təkmil-
ləşdirir.

kapitan Şahin Cəfərzadə

ÖZ İXTİSASI VƏ FƏALİYYƏTİNDƏ
PÜXTƏLƏŞMİŞ MUSİQİçİ

NÜMUNƏVİ XİDMƏT

12565 saylı hərbi hissənin komandanlığı polkovnik-leytenant Mahir Səfərova
qardaşının vəfatından kədərləndiyini bildirir və dərin hüznlə başsağlığı verir.

May ayının 12-dən 13-dək Daxili İşlər
Nazirliyinin İdman Cəmiyyətində Ümum-
milli Lider Heydər Əliyevin 100 illiyinə
həsr olunmuş şahmat üzrə daxili işlər or-
qan və hissələri arasında yarış keçirilib.

Daxili Qoşunların yığma komandası
2 idmançı və 1 nümayəndə ilə bu yarışda
iştirak edib. Yarışın proqramına uyğun
olaraq fərdi birincilik üzrə nəticələr hər bi-
rimiz üçün sevindirici olub. Belə ki, daxili

qoşunların idman komandasının atıcı-id-
mançısı əsgər Vüqar Əsədli 1-ci yerə la-
yiq görülüb. Məlumat üçün bildirək ki, Da-
xili Qoşunların yığma komandası 11 ko-
manda arasında I yeri qazanaraq turnir
üzrə liderliyə sahiblənib. Komandalar mü-
vafiq dərəcəli kubok və diplomlarla mü-
kafatlandırılıblar.

kapitan Nigar Ağayeva

DAXİLİ QOŞUNLARIN YIğMA KOMANDASI
ŞAHMAT YARIŞININ QALİBİ OLDU

İdman

Daxili Qoşunların 67987 say-
lı hərbi hissəsinin nümunəvi
xidmətilə fərqlənən hərbi qul-
luqçularından biri tərbiyə işləri
üzrə bölmədə təlimatçı-psixo-
loq kapitan Vasif Hüseynovdur.
O, 1991-ci il avqustun 24-də
Goranboy rayonunun Faxralı
kəndində anadan olub. Orta
təhsilini tamamladıqdan sonra
2009-2013-cü illərdə Azərbay-
can Müəllimlər İnstitutunda so-
sial-psixoloji xidmət ixtisası üz-
rə ali təhsil alıb. 2013-2015-ci
illərdə Müdafiə Nazirliyinin hər-
bi hissəsində xidmət edib.
2016-cı ilin dekabr ayından Da-
xili Qoşunlarda xidmətini da-
vam etdirir. 2021-ci ilin dekabr
ayından hazırkı vəzifədədir.
Hissə komandanlığı tərəfindən
nümunəvi və bacarıqlı hərbi qul-

luqçu kimi xarakterizə olunur.    
Kapitan V.Hüseynov hərbi

hissənin şəxsi heyətinin psixo-
loji təminatının təşkilinə, hərbi
qulluqçuların psixoloji vəziy-
yətinin dərindən öyrənilməsi-
nə, onların psixodiaqnostikası-
nın aparılmasına və hərbi his-

sədə sağlam mənəvi-psixoloji
mühitin yaradılmasına cavab-
dehlik daşıyır. Zabit bildirdi ki,
gündəlik fəaliyyətini Daxili işlər
nazirinin müavini-daxili qoşun-
ların komandanının müvafiq
direktivinə və “Daxili Qoşunlar-
da psixoloji işin təşkili və apa-

rılması barədə” Təlimatın tə-
ləblərinə əsasən təşkil edir. 

Hərbi qulluqçuların mənəvi-
psixoloji vəziyyəti gündəlik ola-
raq təlimatçı-psixoloq tərəfin-
dən öyrənilir, ekstremal şərait-
lərdə onların düzgün fəaliyyət
göstərmələri məqsədilə psixo-
loji-pedaqoji məşğələlər təş-
kil olunub keçirilir.  

Həmçinin hərbi hissəyə ye-
ni qəbul edilmiş hərbi qulluqçu-
ların əhval-ruhiyyəsi mütəmadi
olaraq öyrənilir, nəzarətdə sax-
lanılır, sosial-psixoloji çətinlik-
lərlə üzləşən, diqqət və nəzarət
tələb edənlər müəyyənləşdirilir,
onların xidmətə adaptasiya ol-
maları üçün köməklik göstərilir. 

Bir sözlə, hərbi hissədə
mənəvi-psixoloji sabitliyin yük-
sək səviyyədə saxlanılması
diqqət mərkəzindədir.

kapitan Xədicə Hacızadə

“MƏQSƏDİMİZ MƏNƏVİ-PSİXOLOJİ SABİTLİYİN
YÜKSƏK SƏVİYYƏDƏ SAXLANILMASIDIR”

Bu günlərdə 17072 saylı hər-
bi hissədə xidməti ezamiyyətdə
olarkən hissə komandanlığı yük-
sək döyüş hazırlığı və nümunəvi
xidmətilə fərqlənən bölmələrdən
biri - ayrı yerləşən patrul tabo-
runun patrul bölüyü haqqında
material hazırlamağı məsləhət
gördü. 

Patrul bölüyü keçən il xid-
məti-döyüş fəaliyyətinin yekunla-
rına əsasən tabor üzrə birinciliyi
qazanıb. Bölük komandirinin və-
zifəsini müvəqqəti icra edən ley-
tenant Cəsur Sultanov müəyyən
edilmiş vəzifələrin icrasında öz
səylərini əsirgəmədiklərini, tabe-
liyində olan hərbi qulluqçularla
mütəmadi olaraq nəzəri və prak-
tiki məşğələlərin keçirildiyini diq-
qətə çatdırdı. 

Hərbi qulluqçuların təlim-tər-
biyəsinin düzgün təşkili, xidməti-
döyüş tapşırıqlarının uğurla həya-
ta keçirilməsi komandir heyətinin
qarşısında duran əsas vəzifələr-
dəndir. Məqsədə nail olmaq üçün
bölmədə nizamnamə qaydaları-
nın tam həcmdə icrasını nəza-
rətdə saxlamaq, bu qaydaların
şəxsi heyətə şüurlu şəkildə izah
edilməsi diqqətdən kənarda qal-
mayan məsələdir. Şəxsi heyətlə

atəş, fiziki və ictimai-siyasi hazır-
lıq fənləri üzrə məşğələlər keçiri-
lərkən müəyyən olunmuş norma-
tivlərin düzgün və vaxtında icra
edilməsinə, eləcə də zəif nəticə
göstərən hərbi qulluqçuların üzə-
rində təkrar iş aparılmaqla təlim
fənlərinin eyni səviyyədə mənim-
sənilməsinə nail olunub. Bu işdə
kiçik komandirlərin metodiki ha-
zırlığına diqqət yetirilir, çavuşlar
tərəfindən tabeliklərində olanlarla
məşğələlərin düzgün keçirilməsi
nəzarətdə saxlanılır. 

Ümumiyyətlə bölüyün xidmə-
ti-döyüş fəaliyyətinin nəticələrinin
hər günün sonunda təyin edilmiş
vaxtda bütün dərəcəli hərbi qul-
luqçuların iştirakı ilə keçirilən ye-
kunda təhlil edildiyini deyən leyte-
nant C.Sultanov burada müsbət
və mənfi cəhətlərin qeyd olundu-
ğunu xüsusilə bildirdi. 

Gündəlik xidməti-döyüş fəa-
liyyətində, təlimdə effektivliyi artır-
maq üçün əsas diqqət bölüyə ye-
ni qəbul olunmuş əsgərlərlə işə
yönəldilir. Bunun üçün hər təlim

dövründə hərbi qulluqçuların mə-
nəvi və işgüzar keyfiyyətləri dərin-
dən öyrənilir, onlara hərbi xidmə-
tin çətinlik və məhrumiyyətlərinə
mətinliklə dözmələri üzrə tövsiyə-
lər verilir. 

Bir komandir kimi üzərinə dü-
şən bütün vəzifələri lazımi səviy-
yədə icra etməyə çalışan leyte-
nant C.Sultanov zabitin geniş
dünyagörüşünə, pedaqoji mədə-
niyyətə malik olmasının vacibli-
yini dilə gətirdi: “Daxili Qoşunların
zabiti olduğum üçün fəxr edir, at-
dığım hər bir addımda diqqətli ol-
mağa çalışıram ki, şəxsi heyətə
pis nümunə olmayım. Keçən il ol-
duğu kimi, bu il də bölüyümüzün
tabor komandanlığının etimadını
doğruldaraq, döyüş hazırlığının
yüksək səviyyədə saxlanılması-
na çalışacaq, xidməti-döyüş fəa-
liyyətinin yekunlarına görə fərq-
lənmək üçün əlimizdən gələni
əsirgəməyəcəyimizə söz veririk”.

kapitan Nigar Ağayeva

XİDMƏTİ-DÖYÜŞ FƏALİYYƏTİNİN 
YEKUNLARINA GÖRƏ FƏRQLƏNƏN BÖLÜK

Hərbi hissələrdə şəxsi heyətin sağlamlı-
ğının qorunub saxlanılmasında tibb xidmətinin
fəaliyyəti danılmazdır. Bu məqsədlə hərbi his-
sələrdə davamlı olaraq müalicəvi-profilaktik
tədbirlər həyata keçirilməkdədir. 

25033 saylı hərbi hissənin tibb xidmətinin
şəxsi heyəti də vəzifə borclarına məsuliyyətlə
yanaşır, qarşıya qoyulan tapşırıqları müvəffə-
qiyyətlə yerinə yetirir. Tibb xidməti rəisi tibb
xidməti mayoru Sadəddin Bəkirov şəxsi he-

yətin tibbi təminatını həyata keçirir, hərbi his-
sədə müalicə-profilaktika, sanitariya-gigiyena
qaydalarına riayət olunmasına, xəstə hərbi

qulluqçulara vaxtlı-vaxtında lazımi tibbi yar-
dımın göstərilməsinə cavabdehlik daşıyır. 

Tibb xidməti mayoru S.Bəkirov bildirdi ki,
gündəlik olaraq xidmət öz işini “Azərbaycan
Respublikası Daxili İşlər Nazirliyinin Daxili Qo-
şunlarının tibbi təminatı qaydaları haqqında
Təlimat”ın tələblərinə və hissə komandiri tərə-
findən təsdiq olunmuş plana əsasən təşkil
edir. Öncə xidmət daxilində iclas keçirilir, gün
ərzində görüləcək işlərin bölgüsü aparılır, hər
bir hərbi qulluqçuya aidiyyəti üzrə tapşırıqlar

verilir. Tibb xidmətinin hərbi qulluqçuları - sa-
nitar-təlimatçı, dezinfektorlar baş çavuş Rəşad
Sultanov, baş çavuş Hakim Muradlı qoyulan
tapşırıqları uğurla və vaxtında icra edirlər.  Be-
lə ki, gündəlik olaraq əsgər kazarmalarında,
bölmələrdə, qarovul məntəqəsində, qərargah
binasında, yataqxanada dezinfeksiya işləri
aparılır, tibb məntəqəsinin daxili təmizliyinin
qorunub saxlanılmasına ciddi nəzarət edilir.  

Xidmət rəisi söylədi ki, hərbi hissədə sani-
tar-gigiyenik vəziyyət qənaətbəxşdir. Şəxsi he-
yətin vaksinasiya prosesində tam şəkildə işti-
rakı təmin olunub. 

Həmçinin qarovul xidmətinə, eləcə də his-
sənin digər naryad növlərinə cəlb olunan şəxsi
heyətin tibbi müayinəsi aparılır, sağlamlığında
problem aşkarlanan hərbi qulluqçu dərhal xid-
mətdən azad edilir, ehtiyac yarandıqda tibb
məntəqəsinə stasionar müalicəyə qəbul olu-
nur. Bölmələrdə gündəlik olaraq, səhər və ax-
şam saatlarında termometriya aparılır. 

Bir sözlə, şəxsi heyətin sağlamlığı etibarlı
əllərdədir.  

kapitan Şahin Cəfərzadə

TİBB XİDMƏTİ VƏZİFƏLƏRİNİ VİCDANLA YERİNƏ YETİRİR

Britaniya HHQ sonuncu A400M
təyyarəsini təhvil alıb

Böyük Britaniya Hərbi Hava Qüvvələri
(HHQ) “Airbus” şirkətindən 22-ci A400M
“Atlas” hərbi nəqliyyat təyyarəsini təhvil alıb.
“Poliqon” xəbər verir ki, bu barədə Britaniya
HHQ-nin mətbuat xidməti məlumat yayıb.

Bildirilib ki, sifariş üzrə şirkətin Sevilya
şəhərində yerləşən müəssisəsində isteh-
sal edilən nəqliyyat təyyarəsi Britaniya
HHQ-nin Brize Norton aviasiya bazasına
çatdırılıb. Bununla da “Airbus” Britaniya
HHQ-nin verdiyi 22 ədədlik A400M sifarişini
tamamlayıb.

A400M-in boş kütləsi 66.5 ton, maksi-

mum yükqaldırma qabiliyyəti isə 37 tondur.
Heyəti 2-4 nəfər və maksimum sürəti
780 km/saat olan təyyarənin maksimum
yüklə uçuş uzaqlığı 3300 km təşkil edir.
Təyyarə vasitəsilə həm yüklər, həm per-
sonal, həm də çəkisi 32 tona qədər olan dö-
yüş maşınları daşına bilər.

HƏRBİ XƏBƏRLƏR .YENİLİKLƏR .

ZEYTUN YAĞI YADDAŞI
MÖHKƏMLƏNDİRİR

Səhər yeməyi zamanı 1 çay qaşığı zey-
tun yağı qəbul etmək bir çox səbəbdən fay-
dalıdır.

Yunanıstan alimlərinin apardıqları tədqi-
qatların nəticələri göstərir ki, zeytun yağın-
dan istifadə yaddaşın möhkəmlənməsinə
kömək edir. Xüsusən onun qəbulu demen-
siyanın, o cümlədən Altsheymer xəstəliklə-

rinin inkişafı ilə assosiasiya yaradan baş-
beyin hüceyrələrində düyünlərin cəmlən-
məsinin azalmasına səbəb olur.

Zeytun yağı sümüklərin vəziyyətini yax-
şılaşdırır. Onun tərkibində sümük və oy-
naqların sağlamlığı üçün zəruri olan xeyli
mikroelement var. İltihabı azaldır. Bağırsaq-
ların sağlam fəaliyyətinə kömək edir. 

Dərinin xarici görünüşünü yaxşılaşdırır.
Təsadüfi deyil ki, dəri üçün kremlərin ək-
səriyyətinin tərkibində zeytun yağı var. Bu

yağın antibakterial və iltihab əleyhinə xas-
səsindən dəridə şiş, qızartı və qırışlar za-
manı müvəffəqiyyətlə istifadə etmək olar.

AZƏRTAC

Həkim məsləhəti

